
Tribunaĺ Judisiál Primeira Instánsia Dili hamonu pena úniku tinan 25 prizaun 

ba aman ne’ebé komete krime VS (insestu) hasoru nia oan feto 
 

Iha 07 Agostu 2024, Tribunál Judisiál Primeira Instánsia Dili kondena arguidu ba 
kazu krime violasaun seksuaĺ ho natureza insestu ho pena uńiku tinan 25 prizaun, 
tanba provadu komete krime violasaun seksuál hasoru nia oan feto rasik ho idade 
14 durante tinan tolu (3) nia laran to’o isin-rua, iha Munisípiu Likisá.  
 
“Pena ne’e apropriadu no reflete duni nivel gravidade hosi krime ne’ebé arguidu 
komete tanba arguidu nia hahalok ne’e prejudika tebetebes lezada nia-vida 
tomak. Tuir loloos arguidu nu’udar aman ida, mak tenke proteje lezada hosi 
kualkér forma krime saida de’it, la’os sai fali autór ba krime abnormal hanesan 
ne’e hasoru nia oan”, dehan Sra. Ana Paula Marçal, Diretora Ezekutiva JSMP. 
 
Insestu nu’udar atitude seksuál abnormal ne’ebé ofende tebetebes valores sosiál, 
morál, kulturál no relijioza. Insestu hamosu kanek ka prejuizu fíziku, psikolojiku, 
no emosionál ne’ebé grave tebetebes ba lezada durante tinan barak, liuliu iha 
kazu ne’e, arguidu nia hahalok nunka bele justifika iha kualkér forma.  
 
Iha okaziaun barak ona JSMP hamutuk ho parseiru sira preokupa no ezije 
entidade relevante no sosiedade tomak atu fó atensaun ba krime ne’e. 
Partikularmente, JSMP hamutuk ho organizasaun sosiedade sivíl sira ne’ebé 
lidera hosi Sekretária Estadu ba Igualdade (SEI) hamutuk ho Ministériu Justisa 
halo ona paraser atu altera Kódigu Penál hodi hamosu artigu ketak ida ba aktu 
insestu ho natureza espesífiku atu fó énfaze katak insestu tenke hetan atensaun 
extra no espesífiku. Esforsu hirak ne’e la’o tinan barak ona maibé hasoru 
diverjensia interpretasaun oin-oin ne’ebé rezulta labarik feto barak sai vítima ba 
sira nia membru família íntimu rasik. 
 
Relasiona ho kazu ne’e, Prokuradór akuza arguidu kontra artigu 172 Kódigu 
Penál kona-ba krime violasaun seksuál no artigu 173 alinea (a no d) Kódigu Penál 
kona-ba agravasaun. 
 
Tribunál prova katak lezada nu’udar arguidu nia oan rasik no prova mós katak iha 
data no fulan ne’ebé la apura maibé iha tinan 2019, iha oras tuku 21:30 kalan, 
lezada toba hela iha kuartu laran, arguidu tama ba iha lezada nia kuartu laran, 
kaer lezada nia liman no buti lezada nia orgaun sensitivu. 
   
Iha kalan tuir mai hafoin akontesimentu primeiru, bainhira lezada nia inan ho nia 
maun alin sira la iha uma, arguidu kontinua tama ba lezada nia kuartu laran sae 
ba kama leten no ho forsa obriga halo relasaun seksuál ho lezada. Hafoin halo 



 
	

tiha relasaun seksuál ho lezada, arguidu ameasa lezada atu la bele dehan sai 
akontesimentu ne’e ba lezada nia inan ho nia maun alin sira.   
 
Tribunál mós prova katak bazeia ba deklarasaun arguidu ho lezada nian katak 
relasaun seksuál ne’e akontese hamutuk dala hitu (7) hahú hosi tinan 2019 to’o 
Novembru 2021, no krime ne’e foin deskobre bainhira lezada grávida (isin-rua), 
nune’e família mak ba hato’o keixa. 
 
Bazeia ba faktu provadu sira no tetu mós ho sirkunstánsia hotu-hotu ne’ebé haleu 
krime ne’e, nune’e tribunál konklui prosesu ne’e no kondena arguidu ba kada 
krime (dala 7) ho pena prizaun tinan hitu (7), no husi pena hirak ne’e, tribunál halo 
akumulasaun hodi kondena arguidu ho pena úniku tina ruanulu-resin-lima (25) 
prizaun.  
 
JSMP apresia tribunál ne’ebé iha julgamentu primeiru halo kedas alterasaun ba 
medida koasaun hosi Termu ba Identidade no Rezidénsia (TIR) ba fali prizaun 
preventiva, nune’e bele asegura arguidu atu la kontinua prátika krime hanesan 
hasoru nia membru família seluk ne’ebé agora dadaun hela ho arguidu. 
 
Ida ne’e ezemplu prátika ne’ebé banati tuir lei. Tanba iha esperiénsia barak 
hatudu katak bainhira akontese krime sira ho natureza insestu mak arguidu hela 
iha liur de’it, sei fó espasu ba arguidu atu halo presaun, ameasa, terror ka forma 
influensia sira atu vítima muda ninia pozisaun ba prova sira ne’ebé vítima 
aprezenta ona durante investigasaun. Alende ne’e, bele mós fó impresaun ba 
arguidu katak insestu la’os krime tanba ba to’o tribunál, maibé tribunál haruka nia 
fila no arguidu bele iha fiar-an liután atu halo krime nafatin ka krime hasoru vítima 
potensial seluk.  
 
Antes ne’e, iha 03 Maiu 2024, Tribunal mós lee leitura akordaun ba kazu seluk ho 
natureza insestu no kondena arguidu NC ho pena prizaun tinan sia (9), tanba 
provadu komete krime violasaun seksuál hasoru nia oan feto rasik ho idade 14, 
iha Munisípiu Dili.  

 
Krime ho natureza insestu normalmente fo ́ presaun maka’as tanba envolve 
esplorasaun pozisaun autoŕidade famíliar, abuzu konfiansa no prejudika relasaun 
sosial iha família laran. Dala barak, arguidu hosi kazu insestu mak ema ne’ebe ́
mak lezada sira fiar no moris hamutuk no naturalmente defisil atu deskobre 
hanesan iha kazu hirak-ne’e. Iha fatoŕ impedimentu oioin ne’ebe ́ vítima sira 
infrenta hanesan presaun, ameasa, moe tanba lori sai kazu ne’e ba públiku no 
laiha informasaun ne’ebe ́adekuada no impedimentu kulturaĺ sira seluk. 
  
JSMP apresia desizaun tribunál nian ne’ebé kontinua fó kondenasaun ho pena 
todan ba autór krime violasaun seksuál ho natureza insestu sira. Mézmuke 
nune’e, JSMP kontinua ezije katak instituisaun relevante Estadu nian tenke 
dezenvolve estratéjia intervensaun ne’ebé komprensivu atu prevene insestu 
kontinua buras iha sosiedade. Partikularmente, JSMP husu atu altera provizaun 
Kódigu Penál atuál hodi define esplisitamente “insestu” hanesan krime iha Kódigu 
Penál nune’e bele ajuda instituisaun relevante sira no sosiedade atu dezenvolve 



 
	

estratéjia nasionál ba prevensaun no hasa’e konsensia públiku kona-ba impaktu 
negativu hosi insestu.  
 
Kazu ne’e rejista iha Tribunál ho Nú. Prosesu: 0026/22.LILIQ. Julgamentu prezide 
hosi juis koletivu ne’ebé reprezenta hosi Dra. Ana Paula Fonseca, Prokuradór 
reprezenta hosi Dr. Gostavo Agusto da Silva Moreira no arguidu hetan Defeza 
hosi Dr. Americo Martins nu’udar advogadu privadu. 

 
Atu hetan informasaun kompletu, favor kontaktu:  

Diretora Ezekutiva JSMP  
Diresaun e-mail: ana@jsmp.tl  

